
IL-ĦDAX-IL PARLAMENT

KUMITAT PERMANENTI DWAR L-AFFARIJIET SOĊJALI

Laqgħa Nru. 25
L-Erbgħa, 1 ta' April, 2009
Il-Kumitat iltaqa' fil-Palazz, il-Belt Valletta, fit-7.53 p.m.

Talba
MINUTI

Il-Minuti tal-Laqgħa Nru. 24 li saret nhar it-Tlieta 24 ta’ Marzu 2009 ġew konfermati. 

Bidu ta’ Konsultazzjoni mal-Ministru tal-ĠUstizzja u l-Intern dwar is-suĠĠett ta’ l-Immigrazzjoni Illegali

THE CHAIRMAN (Onor. Edwin Vassallo):  Nixtieq nagħti spjegazzjoni ħafifa u mbagħad ngħaddu mill-ewwel għall-preżentazzjoni tal-Ministru.  Fil-laqgħa preċedenti ddiskutejna ittra li l-Ministru Carmelo Mifsud Bonnici kien bagħat lil dan il-kumitat.  Din intbagħtet ukoll lill-House Business Committee fejn bi qbil bejn iż-żewġ naħat tal-Kamra, ġew deċiżi Terms of Reference ta’ kif għandna naħdmu f’dan il-kumitat fuq is-suġġett kif mitlub mill-istess ministru responsabbli.  Illum, l-Onor Ministru se jagħtina spjegazzjoni, ta’ kif jara hu, li nistgħu nwettqu dmirna.  

Jien nixtieq ukoll li dawn it-Terms of Reference jiġu mehmuża mal-Pjan ta’ Ħidma li kien approvat fil-bidu tal-ħidma ta’ dan il-Kumitat dwar l-Affarijiet Soċjali ħalli wieħed jara kif jrid jaqdi dmiru.  Għaldaqstant se npoġġi fuq il-mejda tal-Kumitat it-Terms of Reference li fuqhom kien hemm qbil fil-House Business Committee li jgħidu hekk:

Il-Kumitat Permanenti dwar ix-Xogħol tal-Kamra jaqbel li l-Kumitat Permanenti dwar l-Affarijiet Soċjali jiddiskuti l-problema tal-immigrazzjoni irregolari f’Malta.  Jinnota l-kontenut tal-ittra mibgħuta mill-Ministru tal-Ġustizzja u l-Intern l-Onor. Carmelo Mifsud Bonnici datata 18 ta’ Marzu 2009, kif ukoll l-interventi tal-Prim Ministru u tal-Kap tal-Oppożizzjoni fid-dibattitu dwar l-immigrazzjoni illegali li sar fis-16 u s-17 ta’ Marzu, fejn talbu li jiġi diskuss u mistħarreġ dan is-suġġett.

Dan il-Kumitat ikollu l-inkarigu sabiex jifli u jgħarbel:

a) Il-problema fuq imsemmija mill-aspetti kollha tagħha, u fil-kontest tas-sigurtà nazzjonali, inklużi kwestjonijiet bħal, ix-xejra tal-istess problema f’Malta, il-mod kif jaslu l-immigranti f’Malta, il-pożizzjoni tal-awtoritajiet Maltin dwar ir-responsabbiltajiet tagħhom fiż-żona Maltija ta’ salvataġġ u tfittxija u x-xibka ta’ kriminalità organizzata wara l-wasla ta’ immigranti f’pajjiżna;

b) Il-kwestjoni tal-politika ta’ detenzjoni, il-vantaġġi u żvantaġġi tagħha, jekk din hix effikaċi u effiċjenti, kif ukoll il-problemi konnessi magħha; il-kondizzjonijiet ta’ detenzjoni fiċ-ċentri magħluqa, u l-ambjent fiċ-ċentri miftuħa, kif dawn jistgħu jitjiebu, u miżuri li jiggarantixxu li l-immigranti jiġu trattati b’mod dinjituż;

c) Il-garanzija eżistenti, u dawk ġodda li jistgħu jiġu introdotti sabiex min ħaqqu protezzjoni,din tingħatalu fl-iqsar żmien possibbli;

d) Is-sitwazzjoni attwali ta’ ripatriju lejn pajjiżhom ta’ persuni li ma jgawdux protezzjoni skond il-liġi u daħlu Malta illegalment; 

e) L-isforzi li qed isiru u oħrajn ġodda li jistgħu jiġu introdotti sabiex ikun hemm iktar solidarjetà mill-Istati membri tal-Unjoni Ewropea, kemm f’dak li hu finanzjament kif ukoll dak ta’ tqassim u rilokazzjoni ta’ persuni protetti barra minn Malta.

Dan il-Kumitat ikollu d-dritt li jagħmel żjarat u jikkomunika fil-post li jidhirlu hu, ma’ kull persuna li l-Kumitat jidhirlu li għandu bżonn ikellem.

Kull rapport imħejji mill-Kumitat għandu jitqiegħed fuq l-mejda tal-Kamra.

Issa nistieden lill-Onor. Carmelo Mifsud Bonnici sabiex jagħtina l-opinjoni tiegħu dwar kif dan il-Kumitat jista’ jwettaq il-ħidma tiegħu fuq dawn it-terms of reference.  B’dan il-mod nifhmu aħjar x’inhu mistenni minna u nkunu nistgħu nadottaw proċeduri, nadottaw metodu ta’ ħsieb biex naffrontaw dawn it-terms of reference u nwettqu d-dmir politiku li għandna f’dan il-Kumitat.

Wara li l-Ministru jispiċċa jitkellem, inħalli l-ħin sabiex ikun hemm mistoqsijiet lill-Ministru jew biex isiru kummenti.  Din tkun il-prassi li aħna nieħdu kull meta jkun hawn xi ħadd mistieden.  Il-Ministru Mifsud Bonnici.

ONOR. CARMELO MIFSUD BONNICI (Ministru tal-Ġustizzja u l-Intern):  L-ewwelnett nirringrazzja lilek, Sur President, u nirringrazzja lill-membri tal-kumitat li baqgħu hawnhekk għal dan is-suġġett.  Wara d-dibattitu li kellna fil-parlament qam il-punt daparti tal-Oppożizzjoni li għandu jkollna post fejn wieħed jiddibatti u jidħol kemm jista’ jkun f’iktar dettalji ta’ din il-problema tal-Immigrazzjoni Irregolari.  Jien ħassejt li din hija proposta tajba biex wieħed jista’ jindirizza aħjar il-problema tal-Immigrazzjoni Irregolari.  Jien qed nifhem l-ewwel ħaġa li jkolli Kumitat Parlamentari li b’mod regolari jiltaqa’ u jiddibatti partijiet varji tal-problema tal-Immigrazzjoni Irregolari.  Dan mhux qed nitolbu sabiex sempliċement niddibattu s-suġġett, imma għax nixtieq li jkolli iktar persuni li jressquli soluzzjonijiet ġodda, li jressquli ideat ġodda.  

Kemm ilni f’din il-kariga jien ipprovajt li ta’ kull ġimgħa nżomm laqgħa regolari mal-persuni kollha li huma nvoluti f’dan is-suġġett u li jaqgħu taħti u anke dawk li ma jaqgħux taħt il-Ministeru tiegħi.  Żammejna dan l-appuntament biex prinċipalment niddiskutu żewġ affarijiet, dak li jkun ġara matul il-ġimgħa u dak li nkunu qegħdin infasslu bħala politika ġenerali.  Ovvjament ma nippretendix li waħdi nista’ nipprovdi ideat ġodda li jistgħu jkunu ta’ soluzzjoni għal din il-problema.  Din mhijiex problema ta’ naħa waħda tal-Kamra, imma taż-żewġ naħat, allura kemm ilni ministru pprovajt inkun miftuħ għal diversi ideat ġodda.  

Waqt id-dibattitu parlamentari kellna numru kbir ta’ nies li riedu jitkellmu u wħud minnhom ħadu biss ammont limitat ta’ ħin.  Jien ċert li kieku kellhom iktar ħin, setgħu jikkontribwixxu ferm iktar.  Meta konna ressaqna abbozz ta’ liġi biex nemendaw l-Att dwar ir-Rifuġjati ma kienx hemm limitu la fil-kelliema u lanqas fil-ħin għad-dispożizzjoni, u ħarġu ferm iktar ideat u ferm iktar opinjonijiet.  Allura rrid forum, bħalma hu dan il-kumitat, l-ewwelnett biex naqbdu dawn it-temi waħda waħda, inressquhom għad-diskussjoni u nġibu lin-nies li huma nvoluti fihom ħalli jien nisma’ l-opinjonijiet u l-ideat tagħkom, u t-tieni biex dan il-forum iservi bħala strument ta’ informazzjoni.  

Waħda mill-affarijiet li jien nakkuża lili nnifsi biha hija, li dan huwa suġġett tant delikat li diffiċli tagħraf x’tip ta’ informazzjoni għandek tagħti.  L-ewwelnett trid toqgħod attent li problema bħal din, li fiha l-piż tagħha, ma toħroġhiex barra mill-kontest u tiġi qisha l-ikbar problema tal-pajjiż.  Din hija waħda mill-problemi li għandu pajjiżna però m’għandhiex tkun problema li żżommna milli nkomplu niżviluppaw, jiġifieri m’għandna bl-ebda mod inħalluha tkun problema li tnaqqsilna t-turiżmu, tnaqqsilna l-finanzjament u li taffettwa l-ekonomija fil-pajjiż.  M’għandniex inħalluha tkun problema li tixħet immaġini kerha fuq pajjiżna.

Allura nixtieq li apparti li jien u n-nies li huma nkarigati fis-setturi differenti nwieġbu għad-domandi, nidħlu iktar fid-dettall bl-iskop aħħari li noħorġu b’soluzzjonijiet.  Dan hu li hemm bżonn mhux għax aħna neqsin minn programm, mhux għax aħna m’għandniex viżjoni ta’ kif għandna nagħmluhom, però nammetti li jien persuna umana bħal ħaddieħor, m’iniex ir-repożitorju tal-għerf kollu u tas-soluzzjonijiet kollha kemm huma u kwalunkwe forma ta’ idea li tista’ tiġi, neħodha in konsiderazzjoni u nanalizza jekk kemm-il darba nistax inħaddimha jew le.  

Ħafna drabi l-ħin għad-dispożizzjoni biex nirrifletti mhux dejjem ikun fid-dożi li nixtieq li jkolli, allura nixtieq li jkolli kumitat ta’ nies li għandhom ftit iktar ħin milli għandi jien biex jaħsbu b’mod spassjonat għax mhux qegħdin fil-problema, imma qegħdin barra miċ-ċirku.  Jien kuljum inqum naħseb fuq din il-problema, irrid nindirizza diversi problemi kuljum, matul il-ġurnata f’xi mument jew ieħor irrid inkellem lil xi ħadd mill-uffiċjali li għandi nkarigati fid-diversi setturi dwar x’qiegħed jiġri, jiġifieri huwa suġġett ta’ impenn kbir.  Għalhekk qed nieħu pjaċir bin-numru ta’ suġġetti li tressqu hawnhekk għax bejn wieħed u ieħor ikopru ħafna minn dawk il-problemi li wieħed jiffaċċja.  

Però umilment nixtieq li l-ewwel ħaġa nkunu mezz ta’ informazzjoni anke għal membri parlamentari oħrajn li wieħed jittama li f’xi mument jew ieħor jaqraw dak li jkun qed jingħad u wieħed janalizza bil-ħsieb li joħroġ rapport finali.  Però iktar minn rapport finali jinħarġu interim reports għax rapport finali qisu marbut mal-idea li l-immigrazzjoni irregolari se tieqaf f’xi mument ħesrem.

Jien għandi ħafna kawtela fuq dak li jingħad minn ministri oħrajn barra minn xtutna li f’xi mument, f’daqqa waħda, l-immigrazzjoni irregolari se tieqaf.  Tant tħalla akkumulu ta’ affarijiet isiru li naħseb li huwa diffiċli ħafna li f’xi ġurnata f’daqqa waħda d-dgħajjes kollha se jieqfu milli jiġu.  Naħseb li din hija xi ħaġa li diffiċli biex titwettaq.  Mhijiex impossibbli, però diffiċli.  Allura iktar inħares lejn rapporti li huma interim li jgħidu kif tkun is-sitwazzjoni dak il-ħin, jindikaw liema problemi mhux qed jiġu indirizzati tajjeb u jissuġġerixxu kif għandhom jiġu indirizzati.  

Per eżempju, waħda mill-kwestjonijiet li rrid inqajjem id-dibattitu dwarha hija l-politika ta’ detenzjoni.  Mhijiex deċiżjoni faċli li taqbad bnedmin bħalek u tirrestrinġilhom il-libertà tagħhom, tqegħedhom f’kampjiet magħluqa li jifilħu jidħlu fihom 200 ruħ u mbagħad tispiċċa jkollok iddaħħal id-doppju tan-nies fihom, u fl-istess ħin trid iżżomm il-bilanċ bejn il-kondizzjonijiet interni tagħhom, il-mod ta’ kif iġibu ruħhom, il-flus li tista’ tonfoq biex iżommhom għaddejjin u l-problemi rikorrenti kollha li hemm.  Jiġifieri tribujiet differenti, nies li ma jistgħux jaraw persuni tas-sess femminili, nies li ma jistgħux jaraw persuni ta’ kulturi differenti u l-fatt li dawn il-persuni ma jifhmux id-dimensjoni tal-pajjiż tagħna.  

Dawn l-immigranti kienu qed jittamaw li kulma għandhom x’jaqsmu, hija biċċa baħar żgħira bejn il-Libja u l-Italja. Għax ħafna drabi jintwerew mappa żgħira tal-Mediterran u jaħsbu li f’siegħa jaqsmu minn naħa għall-oħra.  Allura għandek il-frustrazzjoni ta’ dawn il-persuni li jsibu ruħhom hawn Malta ġo dan iċ-ċentru ta’ detenzjoni, bit-tkissir, bit-tifrik u bin-nuqqas ta’ kollaborazzjoni tagħhom.  Min-naħa l-oħra trid tara kif se torganizzalhom programmi interni li tittama li jieħdu sehem fihom, kif tifred dawk li huma asylum seekers u għandhom il-possibbiltà kbira li jingħataw l-istatus ta’ rifuġjati minn dawk li taf li se jiġu rejected. 
Għaldaqstant huwa importanti ħafna li wieħed jiddiskuti fil-fond iċ-ċentri ta’ detenzjoni u l-problemi li huma marbutin magħhom.  Din is-sena kellna l-pjan li ċ-ċentri ta’ detenzjoni nirranġawhom kollha kemm huma.  Il-post f’Ta’ Kandja kabbarnieh u llum għandu kważi 400 ruħ fih.  Il-ħsieb kien li noħorġu l-persuni li għandna f’Lister Barracks u nqegħduhom f’Ta’ Kandja ħalli nkunu nistgħu nirranġaw il-Lister Barracks għax dan huwa l-agħar post.  Però nofsu qiegħed jiġi rranġat għax ingħatajna fondi ta’ €400,000 mill-fondi tal-emerġenza qabel kien ġie l-Viċi-President tal-Kummissjoni Ewropea Jacques Barrot.  Kif inlestuh – u suppost ix-xogħol miexi b’mod qawwi – indaħħlu n-nies fih u mbagħad nirranġaw il-parti l-oħra.  Qegħdin nipprovaw nibdlu t-tined u nagħmlu pre-fabricated containers minflok li rnexxielna nġibu permezz tas-Civil Protection Maltija.  Ħafna minn dawn l-immigranti jippreferu joqogħdu taħt it-tined u mhux taħt il-pre-fabricated containers għax ġejjin minn dik it-tip ta’ kultura, però aħna nħossu li għandna nibdlu l-affarijiet biex nippruvaw nagħtuhom dinjità ferm iktar milli għandhom.

Jien lest li niddibatti u niddiskuti kwalunkwe kwestjoni oħra li hemm, però nixtieq nidħol iktar fil-fond.  Jien miftuħ għad-domandi tagħkom u fl-istess ħin nixtieq li jkun hemm an ongoing process għax mid-dibattitu parlamentari jien fhimt b’mod mill-iktar ċar li hawn nuqqas ta’ informazzjoni mhux biss fost il-pubbliku imma wkoll fost il-Membri Parlamentari.  Tajjeb li lkoll kemm aħna nkunu informati għax finalment aħna l-persuni li rridu nieħdu d-deċiżjonijiet.  

Illum jien qiegħed hawn bħala ministru, imma għada ħadd ma jaf x’se jiġri u ma jiġrix, tajjeb li jkun hemm iktar membri parlamentari li jkunu jafu xi tfisser il-problema ta’ l-immigrazzjoni illegali.  Wieħed għandu jneħħi ċerti ideat żbaljati li hawn u jifhem ukoll – forsi jkolli wkoll l-opportunità li nispjega wkoll – l-istrateġija li aħna nsegwu fuq livell internazzjonali u l-livelli li aħna rridu nipproteġu ruħna minnhom li jiġu segwiti minn pajjiżi oħrajn li jippretendu li jistgħu jsolvu l-problema tagħhom billi jabbinawha u jixħtuha kompletament fuqna.

THE CHAIRMAN:  Nirringrazzjak.  Insejjaħ lill-Onor. Joe Debono Grech, imbagħad lill-Onor. Frederick Azzopardi, lill-Onor. Michael Falzon, lill-Onor. Michael Gonzi u mbagħad nagħlaq jien.

ONOR. JOE DEBONO GRECH:  Jien qiegħed fil-Kumitat tal-Kunsill tal-Ewropa li jittratta l-immigranti illegali.  Ħalli nitkellem ċar u tond, l-aħħar rapport li sar fuq is-sitwazzjoni tal-immigranti illegali f’Malta kien ikrah ħafna, qisna kulmin jiġi hawn, aħna qegħdin noqtluh.  Jiena ddefendejtu u għedtilhom li aħna pajjiż żgħir u ma nifilħux għal dik il-kwantità ta’ nies.  Dawn mingħalihom li aħna qisna l-Italja, kulħadd jiġi u joqgħod hawn u qisu ma ġara xejn.

Fl-aħħar ta’ April se titressaq riżoluzzjoni fil-Kunsill tal-Ewropa dwar il-kwestjoni tal-immigranti illegali li jekk tiġi ffirmata minn 15-il pajjiż kulħadd irid bilfors jimxi magħha.  Naturalment min m’għandux immigranti illegali f’pajjiżu malajr jaqbad u jiffirmaha.  Fost affarijiet oħra din tgħid li aħna ma nistgħux inżommu lill-immigranti illegali iktar minn xahar f’detenzjoni.  

Issa ejja nieħdu l-problema ta’ Malta.  Dawn mingħalihom li jekk jiġu hawnhekk aħna se nibagħtuhom l-Italja.  Anke t-Taljani f’dan il-kumitat tal-Kunsill tal-Ewropa qalu li meta dawn l-immigranti jiġu għandna, aħna nibagħtuhom għandhom.  Jien ipprovajt nispjegalhom li dan mhuwiex veru - u huma jafu li mhuwiex veru - u l-problemi kbar li għandna fuq dawn in-nies.  

Ħaġa oħra li nixtieq ngħid hija, li fejn qegħdin illum dawn l-immigranti illegali qegħdin f’danger area għall-poplu Malti għax qegħdin bogħod mill-Armerija kemm minn hawn u faċċata biss u allaħares ifettlilhom jagħmlu xi ħaġa!  Ma noqogħdux ngħidu li aħna razzisti!  Min jiltaqa’ magħhom jinduna li ħafna minnhom huma ex-suldati maħrubin, jiġifieri huma ttrejnjati.  Dawn l-affarijiet f’pajjiżi oħra ġraw u allura jistgħu jiġru f’pajjiżna.

Meta ngħid “immigranti illegali” mhux qed nirriferi għas-suwed biss, iżda wkoll għan-nies li hawn jiġru mill-Bulgarija u minn kullimkien.  Kulħadd jgħix hawn u qisu ma ġara xejn.  Jekk tmur ġo bar issib min ikellmek biċ-Ċiniż, bit-Taljan, b’kollox barra bil-Malti.  Irridu nieħdu ħsieb għax mhux suwed biss għandna imma għandna dawn ukoll.  

Illum ħafna NGOs, bir-rispett kollu, għandhom l-impressjoni li s-suldati qegħdin jaħqru lill-immigranti.  Is-suldati qegħdin jiffaċċjaw kriżi kuljum fid-detention centres għax m’hemmx nies biżżejjed.  Ma’ 300 ruħ, ikun hemm erbgħa suldati biss għassa.  Dawn jidħlu u joħorġu bla ma ħadd jista’ jkellimhom u x’ħin ifettlilhom jistgħu jagħmlu għas-suldati.  Ħadd ma jgħid minn xiex ikunu għaddejjin is-suldati li qegħdin f’dawn iċ-ċentri.  Aħna nisimgħu biss kif is-suldati jittrattaw lil dawn in-nies.  

Apparti minn hekk, ma noqogħdux nidħqu bina nfusna fejn tidħol is-saħħa ta’ dawn l-immigranti.  Meta jaslu hawn, jagħmlulhom check-up imxi u mexxi u ma nafux x’mard jista’ jkollhom.  Jekk wieħed minnhom ikollu bżonn imur l-isptar trid tibgħat tnejn min-nies miegħu, wieħed xufier u l-ieħor għassa miegħu.  Dawn huma affarijiet li ħadd ma jafhom.  Meta wieħed jitkellem hekk ma jfissirx li għandu kontra tagħhom imma lanqas hu fair – dawn l-affarijiet mhux se tmur tgħidhom fil-parlament hemmhekk, imma hawnhekk ngħiduhom – li jkun hemm mara se twelled u jpoġġuha fl-istess kmamar li jużaw il-pazjenti Maltin.  Forsi tgħidli li qed inkun razzista!  Imma jiena naf x’mard għandha din?  Tiġi hemmhekk tixtri qalb in-nies tagħna!  Le, mhijiex fair.  Mela aħna nafu għandhiex l-AIDS jew xi mard ieħor!  

Dawn l-affarijiet lanqas biss qegħdin nagħtu kashom!  Ministru, m’hu veru assolutament xejn meta jgħidulek li dawn l-affarijiet qed jagħtu kashom.  Jekk ikun hemm mara se twelled jaqbdu u jeħduha fis-sala tal-maternità.  Jekk ikun hemm wieħed li jaqta’ subgħajh fid-detention centre irid imur idewwih suldat.  Mela inti taf x’għandu dan?  Ejjew ħalli nitkellmuhom dawn l-affarijiet. Kien hemm wieħed gidem suldat f’wiċċu, u din ma dehritx fil-gazzetta, u lanqas trid iġġibhom dawn l-affarijiet għax tifferoċja lill-poplu Malti għalihom.  

Jien ħadt pjaċir li dan il-kumitat ingħata l-inkarigu li jiddiskuti dawn l-affarijiet għax irridu narawhom sew.  Jien rajt l-ittri li jiktbu dwarna barra minn Malta fejn jgħidu li dawn l-immigranti qed jiġu mmaltrattati hawnhekk u jien għedtilhom li aħna ġbarnihom mill-baħar, tmajnihom u libbisnihom, filwaqt li ħaddieħor ma jagħmilx hekk.  Per eżempju, Ċipru ma jaħdimx hekk, mhux veru.  Meta kont mort lagħqa Ċipru ndunajt li jaħdmu b’sistema oħra u mhux veru għandhom ir-rifuġjati.  Irrid insib ir-rapport għax jien nerfa’ kollox.  Hemmhekk is-sajjieda huma d-deputies tal-pulizija.  Iżommu lid-dgħajjes 25 mil ‘il barra, jagħtuhom l-ikel u l-fuel u jekk ikollhom il-mutur bil-ħsara jibdluhulhom u jqabbżuhom ‘il barra.  Mhux qed jidhru l-pulizija, qed jidhru s-sajjieda.  B’dan il-mod jaħdmu f’Ċipru u qaluli biex nagħmlu bħalma jagħmlu huma.  Aħna ma nistgħux nagħmlu hekk għax aħna qegħdin qrib it-Taljani u nkunu rridu nitkellmu.  Imma rridu nsibu xi soluzzjoni.  

M’hemmx gvern jew oppożizzjoni fejn tidħol din il-problema.  Nifilħu għalihom dawn?  Ma jistax ikun li jibqgħu ġejjin!  Issa kieku dawk id-dgħajjes b’400 jew b’500 ruħ ġew hawn, x’konna se nagħmlu?  Veru msieken dawn in-nies, imma l-poplu Malti jiflaħ jaċċetta dan l-ammont kbir ta’ immigranti?  Meta qabżu l-Ingliżi fil-kumitat tal-Kunsill tal-Ewropa jien għedtilhom li fuq kollox, intom sraqtulhom kollox, allura ħuduhom intom.  Dawn serqulhom kollox u telquhom, u issa qed neħlu bihom aħna.  Meta għedtilhom biex jieħdu ftit minn dawn l-immigranti, r-rappreżentant tal-Ingliżi qalli li huma għandhom tliet kwarti ta’ miljun immigrant.  Aħna qed nibilgħu dan l-influss ta’ nies għax qegħdin qrib tal-Afrika ta’ Fuq.  Issa jien m’iniex qed nagħti tort lill-gvern jew lil xi ħadd.  Il-poplu Malti kollu qed ibati bihom.  Issa niġbor id-dokumenti kollha tal-kumitat tal-Kunsill tal-Ewropa u tarawhom dawn l-affarijiet.  Grazzi, Mr Chairman.

THE CHAIRMAN:  Grazzi.  L-Onor. Frederick Azzopardi.

ONOR. FREDERICK AZZOPARDI:  Skont il-presentation li kellna qed tgħid li l-kumitat se jkollu l-inkarigu li jgħarbel il-problema tal-immigrazzjoni irregolari mill-aspetti kollha tagħha.  Fl-intervent tiegħek, Ministru, inti għedt li kull ġimgħa tagħmel laqgħa għal dawk kollha involuti f’din il-problema.  X’int tistenna iżjed minn dan il-kumitat li mhux jiġi diskuss f’dawn il-laqgħat?  Veru li diġà semmejt xi punti, imma naħseb li tista’ teleboralna iktar dwar ir-role tagħna.

THE CHAIRMAN:  L-Onor. Michael Falzon.

ONOR. MICHAEL FALZON:  Grazzi.  F’dan l-istadju nistgħu naqbdu l-problema u nerġgħu niddiskutuha mill-ġdid kif għamilna fil-plenarja.  Allura forsi jkun jagħmel iktar sens, kif issuġġerixxa anke l-Ministru fil-bidu, li ngħidu li f’dan il-kumitat dakinhar se nagħmlu overview ġenerali tal-politika ta’ detenzjoni, per eżempju, imbagħad nitilqu minn hemm.  Darb’oħra ngħidu li se nagħmlu overview ġenerali dwar ir-ripatrijazzjoni jew dwar xi ħaġa oħra.  Ma nafx x’jaħseb dan il-kumitat, qed nissuġġerixxi biss.  

Imma iktar milli niftħu l-problema - għax jekk naqbdu nitkellmu fuq il-problema ma niefqu qatt - naħseb li jkun jagħmel iktar sens jekk nittekiljawha b’dan il-mod.  Għalkemm it-Terms of reference kienu maqbula, m’hemmx diffikultà fuqhom, forsi fl-aħħar term of reference, fejn qed nitkellmu biss dwar il-pajjiżi tal-Unjoni Ewropea, nistgħux possibilment inżidu pajjiżi oħrajn anke fid-dawl tal-ftehim li għandna llum mal-Istati Uniti ta’ l-Amerika.  Grazzi.

THE CHAIRMAN:  Grazzi.  Insejjaħ issa lill-Onor. Michael Gonzi.

ONOR. MICHAEL GONZI:  Jien se nkompli fuq dak li qal l-Onor. Frederick Azzopardi.  Li qed jinkwetani huwa jekk hux se jkun hemm dupplikazzjoni tax-xogħol tiegħek, Ministru.  Kif għedt, inti jkollok laqgħat kull ġimgħa, jiġifieri għandek in-nies esperti li jagħtuk l-opinjoni tagħhom.  Jekk aħna se nġibu dawn l-esperti hawnhekk ukoll se jkollna dupplikazzjoni tal-affarijiet li inti taf, u li ovvjament il-kumitat soċjali issa se jkun jaf bihom.  Jiġifieri l-kumitat soċjali se jkun bħala sors ta’ informazzjoni?  (Interruzzjonijiet)  All right.  Dik hija waħda mill-affarijiet li kienet qed tinkwetani.

Ħaġa oħra wkoll, hemm xi punti dwar is-sitwazzjoni ta’ l-immigranti illegali li inti bħala ministru tixtieq li niddiskutu iktar?  Per eżempju, għaliex l-immigranti jiġu mil-Libja għal hawn, id-demografija, iċ-change tas-soċjetà Maltija, dawn il-konċetti soċjali.  Hemm xi punti partikolari li inti tixtieq li dan il-kumitat dwar l-affarijiet soċjali jagħfas iktar fuqhom u allura nagħmlu laqgħat ma’ nies esperti?   

THE CHAIRMAN:  Ministru ħalli ngħaddi xi kummenti issa minflok fil-konklużjoni ta’ din il-laqgħa ħalli mbagħad il-membri l-oħra jkunu jistgħu jikkummentaw fuqhom ukoll. 

L-ewwelnett nifhem l-importanza ta’ dan is-suġġett li huwa totalment differenti per eżempju mis-suġġett tal-familja li dan l-aħħar kien qed jiġi diskuss fil-Kumitat dwar l-Affarijiet Soċjali.  F’dak il-każ ma kellniex l-urġenza biex noħorġu ċerti rapporti kif għandna f’dan il-kumitat.  Hawnhekk naħseb li jrid ikollna hands-on approach totalment differenti milli kieku se niddiskutu l-problema tad-droga kif għandna elenkat fil-Pjan ta’ Ħidma.  Kif kien qed jgħid l-Onor. Joe Debono Grech nifhem is-sensittività tas-suġġett minħabba l-mod li bih il-poplu Malti qed iħares lejn din is-sitwazzjoni u anke l-mod kif qed tħares lejha inti bħala l-awtorità primarja f’dan is-suġġett.  

L-iskop ta’ ħidma ta’ dan il-kumitat, kif elenkat fil-pjan ta’ ħidma tagħna fuq suġġetti differenti u kif kienet l-opinjoni anke tal-membri deputati f’dan il-kumitat, ma kienx li aħna nkunu qisna kumitat tal-verifika.  Jien nagħmel dan l-enfasi ma’ kull min jiġi mistieden hawnhekk, u dan ngħidu lilek ukoll.  Aħna nixtiequ nkunu ta’ kollaborazzjoni u ta’ għajnuna għalik.  Il-preokkupazzjoni li għandna, kif diġà ntqal mill-membri l-oħra, hija jekk dak li se nagħmlu aħna huwiex se jkun dupplikazzjoni ta’ dak li diġà sar fil-plenarja, u kif aħna se nsibu a hands-on approach.  
Jien mhux qiegħed hawnhekk biex ngħid min għandu jitkellem u min għandu jieqaf - u jekk xi ħadd jagħtini xi proposta oħra lest li neħodha - imma rrid nuża dan iż-żmien tal-vaganzi ta’ l-Għid biex nitkellem anke individwalment mal-membri deputati li se jkunu jagħmlu parti minn dan il-kumitat u mas-soċjetà ċivili hemm barra.  Lest li niddiskuti man-nies li lesti li jagħtuna proposti, man-nies li għandhom il-weġgħat, l-aspirazzjonijiet u l-preokkupazzjonijiet tagħhom biex jien nifhem iktar kemm lill-awtoritajiet konċernati u anke lill-poplu in ġenerali.  Allura kif qal anke l-Onor. Debono Grech aħna qed nitkellmu f’isem is-soċjetà u wkoll mas-soċjetà, jiġifieri minn hawn nibagħtu messaġġi lis-soċjetà.  Fl-aħħar mill-aħħar bħala chairman ta’ dan il-kumitat irrid li nagħżlu aġenda li tirrappreżenta l-preokkupazzjonijiet tas-soċjetà u ta’ l-awtoritajiet ħalli aħna noħolqu dak il-bilanċ.

Kif għedt inti Ministru u kif diġà qalu sħabi, ladarba hawnhekk m’għandniex il-pressjoni ta’ l-eżekuttiv we can think outside the box.  Għandna dik il-flessibilità u dik il-kumdità li naħsbu ftit iktar minn dak li jkun irid jieħu d-deċiżjonijiet.  L-esperjenza li kellna minn diskussjonijiet fuq suġġetti oħra wrietna li dejjem stajna naħsbu bi ftit iktar viżjoni minn min kien qed jieħu d-deċiżjonijiet għax hawnhekk m’għandniex dik il-pressjoni.  Għalhekk meta nagħtu r-rakkmandazzjonijiet lil min qed jieħu d-deċiżjoni dawn iridu jkunu ftit iktar wiesa’.  

Għaldaqstant, kif qalu l-Onor. Michael Gonzi, l-Onor. Michael Falzon kif ukoll l-Onor. Frederick Azzopardi, issa rridu nsibu liema se jkun l-ewwel item fuq l-aġenda.  Jien nixtieq nitkellem individwalment ma’ ħafna nies u nisma’ l-preokkupazzjonijiet tagħhom, imbagħad nagħżlu tema biex niffokaw fuqha.  Issa rridu nsibu l-metodu ta’ kif se naħdmu ħalli ma noqogħdux nisparaw fl-ajru.  Illum m’aħniex se nikkonkludu din id-diskussjoni, però nixtieq li nsibu l-ħin biex nitkellem kemm miegħek individwalment, Ministru, kif ukoll mad-deputati sħabi biex niddeċiedu fuq suġġett għad-diskussjoni fil-laqgħa li jmiss, li tkun allura t-tieni laqgħa.  Tista’ tkun id-detenzjoni, tista’ tkun is-sigurtà nazzjonali jew xi tema oħra għax, kif qal l-Onor. Michael Falzon, jekk se nerġgħu niftħu dibattitu sħiħ fuq ħafna affarijiet, allura m’aħna se naslu mkien u ma nkunu ta’ għajnuna għal ħadd.  

Jien ma naqbilx lanqas li nġibu l-kummissarju tal-pulizija jew lil xi ħadd u nibdew nisparawlu ħafna domandi.  Aħna m’aħniex ġurnalisti investigattivi, lanqas allarmisti, aħna nibqgħu politiċi, ġejjin minn oqsma politiċi differenti, imma fl-aħħar mill-aħħar, kif qal l-Onor. Debono Grech, irridu nuru ċerta maturità biex naslu għall-konklużjoni x’imkien.   

Issa nieħu l-kumment tas-Sur James Carabott li huwa r-research analyst tagħna.  Hawnhekk min-naħa tal-parlament għandna wkoll lis-Segretarja Anna Coleiro u allura ma jimpurtax li s-Sur James Carabott jikkummenta.

IS-SUR JAMES CARABOTT:  Se nagħmel kumment akkademiku assolutament, mhux politiku.  Mill-esperjenza li għandi f’dan il-qasam nista’ ngħid li l-problema tant hija imħabbla li jekk ma taqbadhiex b’mod sistematiku faċilment tintilef.  Bil-permess tagħkom fir-recess ta’ l-Easter nistgħu forsi niddraftjaw xi pjan ta’ ħidma biex ikollna a situation analysis tal-biċċa xogħol, imbagħad niddentifikaw fejn hemm il-gaps, u nindirizzaw dawk il-gaps.  Din hi problema kumplessa immens u tibda minn fejn tibda sakemm tispiċċa.  (Interruzzjonijiet)  Għalhekk qed ngħid.  Ma nafx jekk għandniex xi time frame.    (Interruzzjonijiet) 

THE CHAIRMAN:  Jekk hawn xi ħadd li jixtieq jirrimarka fuq dak li għedt jista’ jagħmel dan.  Jien nissuġġerixxi, għax għadni kemm ikkonsultajt mal-Onor. Michael Falzon, li niltaqgħu nhar ta’ Tnejn fis-2.30 ta’ wara nofsinhar anke minħabba li se jkun hawn numru ta’ avukati.  (Interruzzjonijiet)  Mela nagħmluha t-Tlieta fis-2.30 ta’ wara nofsinhar.  Nifhem ukoll li hawn deputati li huma sostituti għall-membri parlamentari min-naħa tal-oppożizzjoni li huma formalment maħtura fuq dan il-kumitat.  Għalhekk mhuwiex eskluż li n-naħa tal-gvern tagħti wkoll lista ta’ sostituti għall-membri li huma uffiċjalment maħtura. Jekk ikun hekk allura jkun ferm iktar faċili li nżommu s-seduti filgħaxija għall-Kumitat dwar l-Affarijiet Soċjali kif diġà qegħdin naħdmu fuq l-affarijiet tal-familja, eċċ., bil-membri kif elenkati oriġinarjament fuq dan il-kumitat, u s-seduti wara nofsinhar għal dawk li se jkunu sostituti tal-membri biex jaħdmu fuq din il-materja.

Insejjaħ lill-Ministru Carmelo Mifsud Bonnici.

ONOR. CARMELO MIFSUD BONNICI:  Jien ma nixtieqx nieħu ħafna ħin minn dan il-kumitat.  Naqbel li hemm bżonn li jiġi diskuss suġġett suġġett, u ma jkunx fl-arja.  Ċerti suġġetti ovvjament jitolbu iktar attenzjoni u iktar delikatezza fil-mod ta’ kif jiġu trattati.  Bħala prijorità ta’ suġġetti, għalija s-suġġett kollu huwa importanti, mill-mument li jitilqu mill-kosta Libjana, jispiċċaw għandna, u sal-mument meta jitilqu minn hawnhekk.  Jiġifieri naqbdu minn fejn naqbdu m’għandix problema jien.  L-importanti li naqbdu suġġett partikolari biex niddiskutuh.

Biex inwieġeb għal dak li staqsieni l-Onor. Frederick Azzopardi, huwa veru li jien niltaqa’ man-nies tiegħi fuq bażi regolari u nħoss li ħadt mhux dak kollu li stajt nieħu, però ħadt ħafna mingħandhom.  Però ma jfissirx li dawn il-persuni li jien imdawwar bihom li huma l-persuni inkarigati, li huma l-front liners u jridu jieħdu d-deċiżjonijiet ta’ kuljum, huma persuni li għandhom neċessarjament l-ideat kollha tajbin.  Jista’ jkun li dak li qegħdin nużaw bħala prattika mhijiex prattika tajba jew inkella qed jieħdu attitudni żbaljata, jew inkella jkun hawn suġġeriment hawnhekk min-naħa tagħkom li nistgħu nispustaw ftit ċerta direzzjoni minn dik li qegħdin nieħdu.  Allura għalija huwa iktar importanti li jkolli iktar persuni ma’ min nista’ naqsam din il-problema.  Għalhekk napprezza ħafna jekk ir-role players f’dan il-kumitat ikunu kemm jista’ jkun fissi, fis-sens li ma jkollix dak dieħel u dak ħiereġ għax inkella qisu kulħadd jidħol jifhem biċċa u l-biċċa l-oħra ma jifhimhiex.  

Fl-opinjoni tiegħi, irridu nipprovaw naħdmu fuq żewġ livelli.  L-ewwel livell huwa li niddiskutu suġġett suġġett u t-tieni livell huwa li jew fl-aħħar jew fil-bidu jien nieħu l-ideat li joħorġu.  Per eżempju, punti li elenkali l-Onor. Joe Debono Grech illum li huma tajbin, u mbagħad niġi lura u nagħti r-risposta li nkun ħadt fuq li tkunu għedtuli.  Din hija problema li tinvolvilek ħafna ħin u dejjem jkolli l-preokkupazzjoni fuq wara ta’ rasi li m’iniex qed nieħu d-deċiżjonijiet b’mod li nanalizza l-fatti kollha, li nara l-isfumaturi kollha.  Ma’ kull min niltaqa’ dejjem ngħidilhom jaħsbu u jerġgħu jaħsbu għax jista’ jkun hemm xi ħaġa li ma nkunux qegħdin narawha.  

Tul din is-sena biddilt ħafna proċeduri għax ħassejt li għandi nbiddilhom u kelli wkoll vantaġġ għax meta kont segretarju parlamentari kont nisma’ d-dibattitu meta kien ikolli l-laqgħat mal-Ministru Tonio Borg.  Allura kelli erba’ snin, ħames snin fejn stajt nirrifletti fuq ċerti ideat.  Imbagħad meta sibt ruħi hands-on stajt ngħid x’inhuma l-affarijiet li nista’ nagħmel u safejn għandi nasal.  Parti mid-diffikultajiet kbar li sibt din is-sena kien minħabba l-ammont kbir ta’ immigranti li ġew, li kważi kien id-doppju ta’ dak li s-soltu nirċievu..  Jekk taqbad minn Marzu 2008 sa Marzu 2009 ssib li bejn wieħed u ieħor ġew Malta 3,400 ruħ.  Dawn il-3,400 ruħ fil-konfront tal-1,700 ruħ li kienu jiġu s-soltu, jfisser li aħna rdoppjajna.  Minkejja l-fatt li rdoppjajna tant żidna fl-abilità interna tagħna, fil-proċess tal-persuni refuġjati, fil-ħruġ tad-dokumenti tas-safar, fil-possibilità ta’ allokazzjoni u fir-ripatriju, li għandna l-istess ammont ta’ nies li kellna f’Ottubru li għadda fiċ-ċentri tad-detenzjoni u fiċ-ċentri miftuħa.  Jiġifieri minkejja li kellna pressure qawwi xorta waħda s’issa - għax s’issa tista’ tgħid - we managed to wield things, però għada pitgħada ma tafx x’se jiġri, jista’ jonqos u jista’ jiżdied.  

Hemm kwestjonijiet fis-sigurtà li wieħed ikun jista’ jitkellem fuqhom fl-intern bil-kwiet, mingħajr ebda diffikultà.  Però rrid li dan il-kumitat ma jiġrix, irrid li dan il-kumitat jaħseb, janalizza u jiskrutinja dak li qed nagħmel jien.  M’għandix diffikultà li niġi skrutinizzat, m’għandix diffikultà li qisni niġi audited għax hekk nassigura lili nnfisi li d-deċiżjonijiet li qed jittieħdu verament se jagħmlu ġid lil pajjiżna.  Jien diġà tkellimt fil-parlament fuq il-viżjoni tiegħi, kif nara l-affarijiet, però ma jfissirx li dak li nara jien huwa l-mod preċiż jew il-mod korrett.  Allura għandi bżonn numru ta’ nies li jiġu hawnhekk jaħsbu spassjonatament fuq dawn l-affarijiet.  

Il-Ħamis tal-ġimgħa li għaddiet fil-ġurnata kollha kont qed nirrifletti fuq kif qed naħdmu fuq il-baħar u għedt li kieku nbidlu dik u mhux l-oħra għax nista’ nġib il-fondi minn dik u nista’ nġib il-fondi mill-oħra nistgħu nagħmlu użu minnha u bdejt proċess biex nipprova nġib kapaċità ikbar fuq il-baħar.  Affarijiet li trid it-thinking time, trid taħseb.  It-thinking time jgħinek biex issolvi l-problemi li jekk taqbad u tidħol fihom tispiċċa ma ssolvihom bl-ebda mod u dawn il-problemi tant huma komplessi, tant fihom issues, tant fihom komplikazzjonijiet li għandi bżonn li jkolli xi ħaddieħor li jiddiskutihom miegħi.  

Jien iltqajt xi darbtejn jew tliet darbiet mal-Onor. Falzon u anke eżerċitajt ħafna mill-paċenzja tiegħu għax tlabtu jiġi għal-laqgħa ta’ disa’ sigħat.  Jekk hemm bżonn nagħmlu hekk ukoll bħala introduzzjoni, nagħmlu laqgħa ta’ ġurnata u nerġgħu naraw kollox mill-bidu sat-tmiem.  M’għandix diffikultà.  

Irrid inkun ġust għax jien għamilt il-kritika li mhux qed jingħatawli proposti tajbin, però billi ngħid hekk mhux se nindirizza l-problema aħjar u mhux se nsolvi l-problema.  Nemmen li intom nies intelliġenti u nies li għandkom l-esperjenza tal-ħajja u rajtu l-affarijiet u allura nista’ nagħmel użu minnkom biex nieħdu attitudni differenti fuq ċerti problemi, fuq ċerti punti.  L-Onor. Joe Debono Grech, per eżempju, qalli niċċekkja għax jista’ jkun li ċ-check-ups rigward is-saħħa tal-immigranti mhux qed isiru tajjeb, qed jgħidulek li qed jagħmluhom mentri fil-fatt mhux qed jagħmluhom.  Jien assigurawni diversi drabi li qed jagħmluhom, però fuq il-kelma tiegħu issa nerġa’ nistaqsi lin-nies responsabbli mis-settur tas-saħħa x’qed jagħmlu.  Nitlobhom jagħtuni assigurazzjoni fuq l-affarijiet u wieħed jimxi ‘l quddiem.  

Jien nista’ wkoll nidħol fid-dettalji għaliex daħlet jew għaliex ħarġet ċerta organizzazzjoni, ix-xogħol li qed nagħmlu biex nipprovaw inġibu organizzazzjonijiet oħrajn jaħdmu, ix-xogħol li hemm mal-NGOs, id-diffikultajiet li għandhom l-NGOs u d-diffikultajiet tagħna biex nirrelataw mal-NGOs.  Dawn huma kollha problemi li wieħed irid jiddiskutihom kemm jista’ jkun.  Ma nippretendix li intom f’ħakka t’għajn se tagħtuni xi soluzzjoni.  Jien nibża’ minnhom is-soluzzjonijiet ta’ malajr jiġifieri irridkom taħsbu u tirriflettu għax jien inqatta’ ħafna ħin fuq dan is-suġġett u trid taħseb ħafna.  

Ħafna drabi nidħlu għall-affarijiet fl-Unjoni Ewropea b’ċerta viżjoni, imma anke jien biddilt ħafna mill-postazzjoni li kelli sena ilu.  Mill-ewwel laqgħa tiegħi f’April sal-lum biddilt ħafna l-ideat tiegħi, kif għandi nimposta ruħi u x’għandi nagħmel.  Per eżempju, f’April/Mejju għandhom jiġu żewġ ministri importanti tal-immigrazzjoni.  Irrid li jkolli kumitat li ma jkunx il-Kumitat dwar l-Affarijiet Barranin li jaf informazzjoni fuq l-affarijiet tal-immigrazzjoni li nista’ nressaqhom lejhom.  Għandha tiġi l-Ministru tal-Immigrazzjoni tal-Olanda - ilha twegħedni però issa kkonfermatli li f’Mejju se tiġi - u għandu jiġi wkoll il-Ministru tal-Immigrazzjoni tal-Isvezja li hu pedina importanti ħafna għas-sitt xhur li ġejjin meta se jkun hemm il-Presidenza Svediża.  Tlabt li jiġi wkoll il-Ministru tal-Intern Spanjol Alfredo Rubalcaba li jista’ jkun il-Ministru tal-Intern fis-sitt xhur ta’ wara, tal-presidenza.  Dawn huma kollha persuni li nista’ nlaqqagħhom magħkom.  

Waqt iż-żjara ta’ Jacques Barrot, wara li deher quddiem il-Kumitat dwar l-Affarijiet Barranin u morna fil-karozza, fi triqtna lura lejn l-airport biex jagħmel il-konferenza, qalli:  Issa qed nirrealizza l-pressjoni kbira li inti għandek fuqek.  Dak il-ħin qalli li se jagħmilli pjan ta’ azzjoni.  Issa nittama li jkolli ftit iktar support minnu.  Nhar it-Tnejn se niltaqa’ miegħu fil-laqgħa tal-Ministri tal-Ġustizzja u l-Intern li se ssir fil-Lussemburgu u nittama li nirreġistra pass ieħor ‘il quddiem.  

Hemmhekk nixtieq ukoll, kif qal tajjeb l-Onor. Joe Debono Grech, li jkolli l-possibilità li informalment nidħol ferm iktar f’dettalji u anke intom tistaqsuni d-diversi affarijiet li tħossu opportun li tistaqsuni.  

M’għandi xejn li hu tiegħi f’dan il-qasam, dan kollu huwa tal-Istat Malti.  M’għandi xejn x’naħbi, anzi l-ħin kollu nipprova nindirizza din il-kwestjoni biex nagħti kemm jista’ jkun l-aħjar għal pajjiżi.  Mhux dejjem nieħu d-deċiżjonijiet it-tajbin, però nagħmel ħilti kollha biex neħodhom, u rrid il-konfort u l-assistenza tagħkom biex neħodhom tajjeb.  Għalhekk, Onor. Frederick Azzopardi, qed niġi għal dan il-kumitat għax waqt id-dibattitu għedt:  Iva, għandu raġun.  M’għandix diffikultà li jkolli dan il-kumitat għax fl-aħħar tal-ġurnata niltaqa’ mal-Onor. Michael Falzon - jien u hu mmorru tajjeb ħafna - u niddiskutu l-affarijiet b’mod mill-iktar ċar mingħajr ebda diffikultà ta’ xejn.  Din hija problema li hija ta’ ċertu piż u jista’ jkun li l-approach tagħna qabel kien żbaljat.  Jista’ jkun li l-fatt li qabel kien hemm din il-konsultazzjoni bejn ix-shadow minister u l-ministru llum ma baqgħetx triq adegwata.  Hemm bżonn tiġi supplimentata b’xi ħaġa oħra proprju għax żdiedu l-kwantitajiet ta’ nies li ġew u proprju għax bħalissa hemm paniku kbir.  

Il-fatt li telqu dawn id-dgħajjes ta’ 500 persuna, 600 persuna, 800 persuna, 900 persuna huwa kollu sinjal ta’ paniku hemm isfel.  Jiġifieri hemm xi ħadd li qed jibgħat lin-nies f’dgħajjes ikbar u f’pożizzjonijiet iktar diffiċli.  Din id-darba, għad-differenza ta’ drabi oħra, il-Libjani stess ħarġu biex jiġbruhom għax mhux l-ewwel darba jew tnejn li jkollna nintervjenu fl-ibħra territorjali tagħhom għax dawn mhux l-ibħra tagħna.  Bħalissa internazzjonalment qed jingħad:  Ara xi problema hemm u l-pajjiżi Ewropej mhux qed jintervjenu biżżejjed.  Imma l-pajjiżi Ewropej jintervjenu fl-ibħra territorjali Ewropej, fl-ibħra territorjali Libjani l-ewwel responsabbilità hija fuq il-Libja u allaħares aħna jkollna d-dritt nidħlu fl-ibħra territorjali Libjani għax ikun żball kbir.  Jiġifieri dak kien pożittiv, u kien pożittiv ukoll li rnexxielna niffirmaw Memorandum of Understanding bejn Malta u l-Libja għar-rigward kif naħdmu u ma naħdmux fis-search and rescue.  Dak huwa pass importanti ħafna ‘l quddiem, però jkolli l-opportunità nispjegalkom x’inhuma jgħidu pajjiżi oħrajn barra minn Malta u anke wieħed jaħseb fi strateġija aħjar ta’ kif nindirizzaw l-affarijiet.  

Per eżempju, l-Onor. Michael Falzon kellu diversi laqgħat barra minn Malta, fosthom laqgħa mal-Commonwealth.  Meta ltqajna qabel, l-Onor. Michael Falzon qalli li se jqajjem l-issue tal-immigrazzjoni illegali u għedtlu li sewwa kien se jagħmel u li kien se jagħmilli pjaċir kbir.  Fil-frattemp jien ktibt lill-Commonwealth għax se ssir laqgħa f’Guernsey u għedtilhom li nittama li l-immigrazzjoni illegali tkun parti mill-aġenda tagħhom.  Kull forum, kull bieb li nista’ nħabbat irrid inħabbtu.  Per eżempju, jekk fil-Kunsill tal-Ewropa għandna bżonn strateġija kif naħdmu ejja nindirizzaw l-istrateġija li għandna naħdmu biha.  Jien ċert li se nsib il-kollaborazzjoni tal-membri parlamentari.  Mhux l-ewwel darba li membru parlamentari jitlobni dossier fuq suġġett partikolari għax ikun sejjer barra minn Malta biex jitkellem fuq ċerti problemi.  M’għandi ebda diffikultà niltaqa’ ma’ dak li jkun u ngħidlu fl-opinjoni tiegħi fuqiex għandu jagħmel stress, imma mbagħad jagħmel hu, għandu r-responsabilità tagħha.  

Jiġifieri dan huwa l-ħsieb tiegħi, li nkunu erbgħa jew ħamsa min-nies li nistgħu niddibattu sew l-affarijiet.  Forsi r-research analyst jista’ jagħmlilna riċerki fuq affarijiet oħrajn, forsi jista’ jiltaqa’ man-nies interni tiegħi li jagħmlu ħafna xogħol kuljum f’dan is-suġġett u grat ħafna lejhom.  Jien qiegħed hawn għax għandi backing tajjeb ħafna ta’ nies li llum jafu s-suġġett tajjeb ħafna għax ilhom ħames snin jaħdmu fuq dan il-qasam.  Ħafna minnhom huma esperti ferm iktar minni fuq klawsoli, il-Cotonou Agreement u agreements oħra.  

THE CHAIRMAN:  Grazzi.  Naħseb li nistgħu nikkonkludu billi nagħmlu sintesi ta’ xi deċiżjonijiet li ttieħdu.  Il-laqgħat għal dan il-Kumitat fuq din il-materja ta’ immigrazzjoni irregolari jibdew ikunu nhar ta’ Tlieta fis-2.30 p.m. għal dawk li se jkunu mistiedna jattendu.  Naħseb l-ewwel li nistgħu nibdew nippreparaw hija preżentazzjoni tal-fatti b’mod differenti minn kif diġà rċevejna.  Għaldaqstant, Ministru, se nikkuntattjak biex nagħmlu laqgħa ħalli nippreparaw għall-presentation fuq il-fatti ta’ din is-sitwazzjoni.  Nistgħu nagħmluha hawnhekk jew il-Ministeru tiegħek biex nippreparaw għaliha ma’ xi ħadd min-naħa tiegħek.  

ONOR. CARMELO MIFSUD BONNICI:  Għandi informazzjoni għalikom fuq kull suġġett f’forma ta’ power point presentation.  

THE CHAIRMAN:  Irrid niddiskutiha mal-personnel tiegħek ħalli nagħżlu liema tkun l-aħjar presentation.  Naħseb tajjeb li waħda mill-ewwel laqgħat, jekk sħabi d-deputati jaqblu miegħi, tkun preżentazzjoni tal-fatti.  Nitlob lil membri sħabi biex tgħinuni nfasslu strateġija u anke nagħżlu lil liema suġġetti se nagħtu prijorità.  Jiġifieri rridu nsibu l-ħin biex kemm miegħek Ministru, kemm mal-Onor. Michael Falzon u mad-deputati kollha noħolqu din l-istrateġija.  

Deċizjoni oħra li rridu naħsbu dwarha hija li aħna rridu nkunu differenti mill-ġudizzji, kummenti u analiżi politika li jgħaddu l-Kumitat dwar l-Affarijiet Barranin u Ewropej.  Ma nistgħux inkunu dupplikazzjoni ta’ dak il-Kumitat.  Ma jagħmilx sens jekk inġibu ministri barranin hawnhekk li magħhom niddiskutu l-istess ħaġa kif jagħmlu fil-Kumitat dwar l-Affarijiet Barranin u Ewropej.  Aħna rridu niddiskutu iktar fuq livell uman.  (Interruzzjonijiet)  

ONOR. CARMELO MIFSUD BONNICI:  Nista nassigurak li fuq livell Ewropew huwa l-Kumitat Soċjali li qed jiddiskuti dan is-suġġett.

THE CHAIRMAN:  Imma jien personalment nixtieq li nkun intiż iktar sabiex dan it-tip ta’ thinking inkunu nistgħu naddottawh ukoll f’dan il-Kumitat.  

Nixtieq ukoll li d-deputati li huma diġà hands-on f’oqsma differenti, bħalma hu l-Onor. Joe Debono Grech li qiegħed jirrappreżenta dan il-parlament fil-Council of Europe, ma joqgħodx jistenna laqgħa oħra biex jagħti risposti għal xi kummenti ħalli wieħed ikun jista’ jibni l-informazzjoni tiegħu u l-ħidma tkun tista’ tibqa’ għaddejja.  

It-Terms of Reference tal-Kumitat huma pubbliċi jiġifieri ma niddejjaqx nagħmel dawn il-kummenti pubbliċi, però nixtieq nagħmel pubblika l-istedina tiegħi lis-soċjetà, lil min ikun irid ikellimni fuq il-preokkupazzjoni tiegħu.  Wieħed jista’ jagħmel hekk billi jikkuntattja lili personalment jew lilkom il-membri parlamentari biex twasslu dan il-messaġġ hawnhekk ħalli jkun hemm dan il-qsim ta’ responsabilità anke mis-soċjetà.  

ONOR. CARMELO MIFSUD BONNICI:  Jien kuljum nirċievi e-mails ta’ nies li ma jifhmu xejn fis-suġġett u jibagħtuli ħafna ideat x’għandi nagħmel.  Noqogħdu attenti għax nispiċċaw inondati bi kwantitajiet ta’ messaġġi u mbagħad tiġu f’diffikultà li ma jkollkomx tweġibiet għall-affarijiet li dwarhom ikunu qed jiġru warajkom in-nies.  Nissuġġerilkom li l-ewwel tiġbru l-informazzjoni u mbagħad tesponu ruħkom.  Kull darba li jidher artiklu f’“The Times” online jew fid-di-ve.com fuq l-immigrazzjoni irregolari jibagħtuli l-kummenti tagħhom u jgħiduli:  Rajtu dan, rajtu l-ieħor?  

THE CHAIRMAN:  Kollox sew.  Nieħdu l-parir tiegħek.

Naġġornaw għal data oħra li tiġi kkomunikata iktar tard mill-Iskrivan tal-Kamra.  Nirringrazzjakom u nawguralkom l-Għid it-Tajjeb.  

Fid-9:00 pm il-Kumitat aġġorna għal data li għandha tiġi kkomunikata iktar tard.
PAGE  

